
Oqalugiaat – Inuunerissaavik Steno Kalaallit Nunaat 

 

 

Inuunerissaavik Steno Kalaallit Nunaata sanaartorneqarnerani ullumikkut 

nuannaarutigeqisatsinnik pingaarutilimmik angusaqarpugut. Nunatsinni 

innuttaasunut tamanut sukkortunut aamma inooriaatsimut tunngasunik 

nappaateqartut nalinginnaasumik peqqissusaannik aamma 

inuunerissaarnissaannik Inuunerissaavik Stenop pitsanngorsaanissamik 

anguniagaqarnerata piviusunngortinnissaanut illorsuarmik nutaamik 

sanaartorneq qitiuvoq. 

 

Inuunerissaavik Steno Kalaallit Nunaata pilersinneqarnera Novo Nordisk 

Fondenip aamma Naalakkersuisut annertuumik anguniagaqarluni 

suleqatigiinnerisigut pivoq. Suleqatigiinneq 2017-imi aallartittoq aamma 

juulimi 2020-mi Inuunerissaavik Steno Peqqinnissaqarfimmut 

ilanngunneqarnera piviusunngortinneqarpoq. 

 

Ajoraluartumik siunissami innuttaasut sukkortut aamma inooriaatsimut 

tunngasunik nappaatillit amerlanerulernissaat naatsorsuutigineqarpoq. 

Inuunerissaavik Steno – nutaamik illorsuaqalernermigut – 

Peqqinnissaqarfimmi pingaaruteqarnerulluni ilaalissaaq, nakorsiartullu 

amerlasuut inuunerissaaviup neqeroorutaanik suliaanillu ukiorpassuarni 

tulliuttuni iluaqutserneqassapput. Tamatuma peqatigisaanik 

inuunerissaaviup piffissami ungasinnerusumi taamatut 

ineriartortoqarneranut kigaallatsiteqataassasoq anguniarneqarpoq, 

taamaalilluni innuttaasut ikinnerusut tamakkuninnga 

nappaateqartalissapput, aamma nappaateqartut sivisunerusumik 

inuusinnaallutillu inuunerissaarnerussapput.  

 

Naggasiutigalugu inunnut ukiuni arfineq-marlunni kingullerni 

Inuunerissaavik Steno Kalaallit Nunaata ineriartortinneqarneranut 

pilersinneqarneranullu peqataasunut tamanut qujarusuppunga. 

Peqqinnissaqarfiup illorsuarmik nutaamik atuisinnaanngulerneranut 

maanna qilanaarpugut.  


